
SUĠĠERIMENTI 

Il-Kumitat għall-Agrikoltura u l-Iżvilupp Rurali jistieden lill-Kumitat għall-Affarijiet 

Ekonomiċi u Monetarji, bħala l-kumitat responsabbli, biex jinkorpora s-suġġerimenti li ġejjin 

fil-mozzjoni għal riżoluzzjoni tiegħu: 

A. billi d-dritt tal-kompetizzjoni tal-UE huwa mfassal għas-setturi sekondarji u terzjarji; 

B. billi l-Artikolu 42 tat-Trattat dwar il-Funzjonament tal-Unjoni Ewropea (TFUE) jiddikjara 

li r-regoli dwar il-kompetizzjoni japplikaw għall-produzzjoni u l-kummerċ ta' prodotti 

agrikoli biss sa fejn ikun iddeterminat mill-Parlament Ewropew u mill-Kunsill, minħabba 

l-karatteristiċi u l-importanza uniċi tas-settur agrikolu; billi f'Jannar 2016, il-Kummissjoni 

waqqfet grupp ta' esperti (it-Task Force għas-Swieq Agrikoli jew l-AMTF) bil-għan li 

tittejjeb il-pożizzjoni tal-bdiewa fil-katina alimentari; billi, fir-rapport finali tagħha ta' 

Novembru 2016, lßAMTF għamlet suġġerimenti, fost l-oħrajn, dwar kif tista' ssaħħaħ it-

trasparenza tas-suq, kif jistgħu jittejbu r-relazzjonijiet kuntrattwali fi ħdan il-katina u jiġu 

żviluppati possibilitajiet legali għall-organizzazzjoni ta' azzjoni kollettiva mill-bdiewa; 

billi, minħabba l-karatteristiċi speċifiċi naturali u strutturali tal-agrikoltura, mill-1962, il-

leġiżlatur Ewropew b'mod konsistenti ddefenda l-prinċipju tal-għoti ta' status speċjali lis-

settur agrikolu fl-applikazzjoni tad-dritt tal-kompetizzjoni, peress li dan id-dritt ma jistax 

jiġi applikat għal dan is-settur ekonomiku bl-istess mod bħal setturi oħra; 

C. billi t-TFUE u l-ġurisprudenza tal-UE jagħtu prijorità lill-politika agrikola komuni (PAK) 

fuq id-dritt tal-kompetizzjoni; 

D. billi l-Artikolu 39 tat-TFUE jagħti lill-PAK l-għan li tiżgura livell ġust ta' għajxien għall-

komunità agrikola u għal dawk fiż-żoni rurali tal-Ewropa, b'mod partikolari billi tagħti 

spinta lid-dħul individwali tal-persuni li jaħdmu fl-agrikoltura, u tistabbilizza s-swieq u 

tissalvagwardja l-provvisti; 

E. billi l-PAK futura bl-istess mod għandu jkollha l-għan li trawwem settur agrikolu 

intelliġenti, reżiljenti u diversifikat li jiżgura s-sigurtà alimentari, isaħħaħ il-kura 

ambjentali u l-azzjoni klimatika u jikkontribwixxi għall-objettivi tal-Unjoni relatati mal-

ambjent u l-klima, kif ukoll isaħħaħ in-nisġa soċjoekonomika taż-żoni rurali; 

F. billi r-riforma tal-PAK tal-2013, ir-reviżjoni Omnibus u l-proposti tal-Kummissjoni tal-

2018 għandhom l-għan li jsaħħu l-pożizzjoni tal-bdiewa fil-katina tal-provvista tal-ikel; 

G. billi l-objettivi speċifiċi tad-direttiva dwar prattiki kummerċjali inġusti fir-relazzjonijiet 

minn negozju-għal-negozju fil-katina tal-provvista tal-ikel ifittxu li jżommu l-istabbiltà 

tas-suq, iżidu d-dħul tal-produtturi agrikoli u jtejbu l-kompetittività agrikola; billi l-

proposta tal-Kummissjoni biex jiġu indirizzati prattiki kummerċjali inġusti fil-katina tal-

provvista tal-ikel minn negozju għal negozju hija pass vitali fir-riekwilibriju tas-setgħa fi 

ħdan il-katina u l-kisba ta' trasparenza fir-relazzjoni bejn ix-xerrej u l-fornitur u fil-kisba 

ta' katina tal-provvista tal-ikel aktar sostenibbli u kompetittiva għall-benefiċċju tal-

bdiewa, tal-konsumaturi u tal-ambjent; 

H. billi kien hemm tendenza li l-prezzijiet tal-inputs agrikoli jiżdiedu b'mod konsistenti matul 

dawn l-aħħar għexieren ta' snin1, filwaqt li staġnaw il-prezzijiet mal-ħruġ mill-azjenda 

agrikola, li l-bdiewa jirċievu għall-prodotti tagħhom; 

I. billi l-"eċċezzjoni agrikola" saret aktar rilevanti fil-kuntest ta' PAK orjentata lejn is-suq u 

l-globalizzazzjoni dejjem akbar tas-swieq agrikoli, u għandha tkompli titqies fit-tfassil u l-

implimentazzjoni tal-politiki u l-monitoraġġ tal-konformità magħhom mill-Kummissjoni u 

mill-awtoritajiet nazzjonali tal-kompetizzjoni; 

J. billi l-komponent agrikolu tar-regolament dwar ir-regoli finanzjarji applikabbli għall-baġit 

ġenerali tal-Unjoni (ir-Regolament Omnibus) huwa pass importanti 'l quddiem għall-PAK, 

peress li jistipula deroga espliċita mill-applikazzjoni tal-Artikolu 101 tat-TFUE għall-

organizzazzjonijiet tal-produtturi;  

K. billi t-talba magħmula lill-Qorti tal-Ġustizzja tal-Unjoni Ewropea għal deċiżjoni 

preliminari fil-Kawża Président de l'Autorité de la concurrence v Association des 

producteurs venurs d'indivja (APVE) u Oħrajn turi li l-produtturi, l-organizzazzjonijiet 

tal-produtturi u l-assoċjazzjonijiet tal-organizzazzjonijiet tal-produtturi jeħtieġu aktar 

ċertezza legali fl-eżerċizzju tal-attivitajiet tagħhom2, b'mod partikolari peress li dan is-

settur huwa kkaratterizzat minn provvista frammentata ħafna, domanda kkonċentrata u 

diffikultajiet fil-kontroll tal-provvista u t-tbassir tad-domanda; billi s-sentenza tal-Qorti 

tal-Ġustizzja dwar l-applikazzjoni tar-regoli tal-kompetizzjoni għall-produtturi u l-

organizzazzjonijiet tal-produtturi hija ta' importanza kruċjali biex tiċċara d-derogi impliċiti 

marbuta mal-ħidma tal-organizzazzjonijiet tal-produtturi; 

1. Jirrimarka li l-politika tal-kompetizzjoni tal-UE mhux qed tikseb ir-riżultati mixtieqa 

għaliex, filwaqt li hija applikata bl-għan li tiddefendi l-kompetizzjoni ġusta bejn l-atturi 

kollha fis-suq intern, b'enfasi speċjali fuq l-interessi tal-konsumaturi, ir-realtà hija li 

minħabba l-inugwaljanzi fi ħdan il-katina tal-provvista tal-ikel, il-produtturi agrikoli 

jħabbtu wiċċhom ma' grad ta' pressjoni inaċċettabbli; iqis li l-interessi kemm tal-

konsumaturi u tal-produtturi agrikoli għandhom jitqiegħdu fuq l-istess livell; 

2. Huwa tal-fehma li l-karatteristiċi speċifiċi tal-attivitajiet agrikoli jagħmlu lill-

organizzazzjonijiet kollettivi essenzjali biex isaħħu l-pożizzjoni tal-produtturi primarji fil-

katina alimentari u jippermettu l-ilħuq tal-objettivi tal-PAK, kif definiti skont l-

Artikolu 39 tat-TFUE, u li l-attivitajiet kollettivi mwettqa mill-organizzazzjonijiet tal-

produtturi u l-assoċjazzjonijiet tagħhom — inklużi l-ippjanar tal-produzzjoni, in-negozjar 

tal-bejgħ u l-arranġamenti kuntrattwali — għandhom għalhekk jiġu kkunsidrati bħala li 

huma kompatibbli mal-Artikolu 101 tat-TFUE; jenfasizza li l-fatt li l-bdiewa jinġiebu 

flimkien f'organizzazzjonijiet tal-produtturi jsaħħaħ il-pożizzjoni tagħhom fil-katina tal-

provvista; 

3. Iqis li l-mudell tal-organizzazzjonijiet interprofessjonali jikkostitwixxi forma ta' ġestjoni 

settorjali ta' suċċess, peress li jipprovdi struttura għall-atturi kollha fis-settur u jorganizza 

skambji bejniethom, irrappreżentati b'mod ġust fl-istruttura tiegħu, billi jagħmilha 

                                                 
1
 Data tal-Eurostat dwar l-indiċijiet tal-prezzijiet tal-prodotti agrikoli (apri_pi); ara wkoll il-premessa B tar-

riżoluzzjoni tal-Parlament Ewropew tat-19 ta' Jannar 2012 dwar il-katina ta' forniment tal-prodotti agrikoli: 

struttura u implikazzjonijiet (ĠU C 227 E/3, 6.8.2013). 
2
 Sentenza tal-Qorti tal-Ġustizzja tal-14 ta' Novembru 2017, Président de la concurrence vs Association des 

producteurs venurs d'indivja (APVE) u Oħrajn, C-671/15 , ECLI:EU:C:2017:860. 

possibbli li tiġi trażmessa informazzjoni ekonomika u teknika, tissaħħaħ it-trasparenza tas-

suq u jiġu distribwiti aħjar ir-riskji u l-benefiċċji; iqis li mudelli differenti u strutturati sew 

ta' kooperazzjoni, bħal dik preżenti, għandhom jiġu ffaċilitati mill-PAK biex isir eħfef il-

ħolqien ta' organizzazzjonijiet interprofessjonali fil-livell Ewropew; 

4. Iqis li, f'konformità mat-tendenza attwali, il-kompetenzi tal-produtturi u l-

organizzazzjonijiet interprofessjonali għandom jissaħħu ulterjorment sabiex is-setgħa tal-

bdiewa biex jinnegozjaw tkun ibbilanċjata mas-setgħa ta' negozjar tal-bejjiegħa bl-imnut 

fil-katina tal-provvista tal-ikel; iqis li l-kofinanzjament tal-UE għat-twaqqif u t-tħaddim ta' 

dawn l-organizzazzjonijiet għandu jiżdied; 

5. Jistieden lill-Kummissjoni tiffaċilita l-applikazzjoni ta' strumenti ta' mmaniġġjar kollettiv 

tas-suq fil-każ ta' kriżi, bl-użu ta' għodod li ma jeħtiġux fondi pubbliċi, bħall-irtirar tal-

prodott imwettaq permezz ta' ftehimiet fost l-operaturi tal-katina alimentari; jirrimarka li 

tali miżura tista' tiġi applikata mill-organizzazzjonijiet interprofessjonali nfushom; 

6. Iqis li d-dħul ta' prodotti fis-suq Ewropew minn pajjiżi terzi li ma jirrispettawx l-istess 

standards soċjali, sanitarji u ambjentali joħloq kompetizzjoni inġusta għall-produtturi 

Ewropej; jitlob, għalhekk, il-protezzjoni ta' setturi vulnerabbli u l-applikazzjoni b'mod 

sistematiku tal-prinċipji ta' reċiproċità u konformità f'dak li jikkonċerna prodotti agrikoli 

fin-negozjati kummerċjali attwali kif ukoll f'dawk futuri; jistieden lill-Kummissjoni 

tintegra dan l-aspett fin-negozjati tal-Brexit; 

7. Jenfasizza li l-aċċess għas-suq intern tal-UE għandu jkun bil-kundizzjoni tal-konformità 

mar-istandards dwar is-saħħa, is-saħħa tal-pjanti u l-ambjent; jitlob lill-Kummissjoni 

tiggarantixxi kompetizzjoni ġusta, tippromwovi l-ekwivalenza tal-miżuri u l-kontrolli bejn 

il-pajjiżi terzi u l-UE fil-qasam tal-istandards ambjentali u tas-sikurezza tal-ikel; jinnota li 

l-ogħla standards ta' benessri ambjentali u tal-annimali jistgħu jfissru spejjeż ogħla u 

għalhekk li t-tnaqqis tal-istandards jista' jirriżulta f'imġiba antikompetittiva; 

jirrakkomanda li l-Kummissjoni tesplora modi kif testendi l-kamp ta' applikazzjoni tal-

politika tal-kompetizzjoni biex tipprevjeni tali dumping fi ħdan is-suq uniku u minn 

importazzjonijiet fis-suq uniku; 

8. Jistieden lill-Kummissjoni tqis l-effett fuq il-bdiewa, minħabba ċ-ċirkostanzi finanzjarji 

fraġli tagħhom u r-rwol fundamentali tagħhom fis-soċjetà tagħna, tad-distorsjonijiet tas-

suq li jirriżultaw mill-ftehimiet kummerċjali ma' pajjiżi terzi, peress li s-swieq agrikoli 

huma kkaratterizzati minn volatilità kbira fil-prezzijiet agrikoli, li taggrava l-pożizzjoni 

dgħajfa tal-bdiewa fil-katina alimentari; 

9. Jirrimarka li d-diżastri klimatiċi, li jaffettwaw lill-bdiewa, għandhom impatt fuq is-suq u 

jdgħajfu l-pożizzjoni tal-bdiewa fil-katina tal-provvista tal-ikel; ifakkar li r-regoli tal-

antidumping tal-UE3 li japplikaw, fost l-oħrajn, għas-settur agrikolu, iqisu li d-dumping 

ambjentali joħloq kompetizzjoni inġusta; jitlob li jitqiesu l-interessi taċ-ċittadini Ewropej 

li jitolbu soċjetà sostenibbli u li tirrispetta l-ambjent; jistieden, għalhekk, lill-

Kummissjoni, biex filwaqt li tqis il-funzjonament tas-suq uniku u l-benefiċċji għas-soċjetà 

kollha kemm hi, tippermetti eżenzjonijiet mir-regoli tal-kompetizzjoni biex tiffaċilita l-

kooperazzjoni, kemm orizzontalment kif ukoll vertikalment, fil-kuntest ta' inizjattivi ta' 

                                                 
3
 COM(2013)0192. 

sostenibbiltà; 

10. Jinsisti li l-kunċett ta' "prezz ġust" m'għandux jitqies bħala l-inqas prezz possibbli għall-

konsumatur, iżda minflok għandu jkun raġonevoli u jippermetti r-remunerazzjoni ġusta 

tal-partijiet kollha fil-katina tal-provvista tal-ikel; jenfasizza li l-konsumaturi għandhom 

interessi oħra minbarra l-prezzijiet baxxi, inklużi l-benessri tal-annimali, is-sostenibbiltà 

ambjentali, l-iżvilupp rurali u inizjattivi biex jitnaqqas l-użu tal-antibijotiċi u r-reżistenza 

antimikrobika, eċċ.; iħeġġeġ lill-awtoritajiet tal-kompetizzjoni tal-Istati Membri jqisu t-

talba tal-konsumaturi għal produzzjoni tal-ikel sostenibbli, li tirrikjedi li jitqies aktar il-

valur ta' "beni pubbliċi" fl-ipprezzar tal-ikel; jitlob, f'dan ir-rigward, li l-politika tal-

kompetizzjoni tal-UE tħares lil hinn mill-iktar denominatur komuni baxx ta' "ikel irħis"; 

iqis li l-ispejjeż tal-produzzjoni għandhom jitqiesu bis-sħiħ meta jkun qed jintlaħaq qbil 

dwar il-prezzijiet f'kuntratti bejn il-bejjiegħa bl-imnut/il-proċessuri u l-produtturi bl-

intenzjoni li jiġu żgurati prezzijiet li jkopru mill-inqas l-ispejjeż; 

11. Itenni l-proposta li d-dispożizzjonijiet tar-Regolament (UE) Nru 1308/2013 (Regolament 

dwar l-OKS Unika) li jawtorizzaw l-introduzzjoni ta' miżuri ta' kontroll tal-provvista għal 

ġobnijiet b'denominazzjoni ta' oriġini protetta (DPO) jew b'indikazzjoni ġeografika 

protetta (IĠP) (Artikolu 150), għal prieżet b'DPO jew IĠP (Artikolu 172) u għal inbejjed 

(Artikolu 167) għandhom jiġu estiżi għal prodotti oħra ta' kwalità tad-ditta sabiex ikun 

aktar faċli li l-provvista tiġi adattata għad-domanda; 

12. Jenfasizza li, sabiex jiġu esklużi interpretazzjonijiet restrittivi, il-kunċett ta' "suq rilevanti" 

fil-valutazzjoni tal-Kummissjoni jrid jiġi definit mill-ġdid u għandu jkun ifisser is-settur 

kollu kkonċernat; 

13. Jenfasizza li l-limitu propost fuq il-pagamenti diretti jista' jaffettwa serjament il-

kompetittività tal-azjendi agrikoli ta' daqs medju; 

14. Jilqa' l-fatt li r-Regolament Omnibus joħloq proċedura li skontha grupp ta' bdiewa jista' 

jitlob opinjoni mhux vinkolanti mill-Kummissjoni dwar il-kompatibbiltà ta' azzjoni 

kollettiva mad-deroga ġenerali mir-regoli tal-kompetizzjoni msemmija fl-Artikolu 209 tar-

Regolament dwar l-OKS Unika; jistieden lill-Kummissjoni biex, fid-dawl tar-

rakkomandazzjoni tal-Grupp ta' Ħidma dwar is-Swieq Agrikoli, tiċċara l-kamp ta' 

applikazzjoni tad-deroga agrikola ġenerali u t-trikkib tagħha mad-derogi previsti taħt l-

Artikoli 149 u 152, u b'hekk tiddefinixxi l-eċċezzjonijiet b'mod aktar preċiż, sabiex 

kwalunkwe sospensjoni meħtieġa tal-applikazzjoni tal-Artikolu 101 tat-TFUE ssir 

applikabbli u li tista' tinkiseb; 

15. Jirrimarka li l-limitu massimu individwali għal għajnuna de minimis fis-settur agrikolu ġie 

rduppjat fl-2013 (minn EUR 7 500 għal EUR 15 000) sabiex tiġi indirizzata ż-żieda 

f'daqqa fil-kriżijiet klimatiċi, tas-saħħa u ekonomiċi; jirrimarka li, fl-istess ħin, il-limitu 

massimu nazzjonali de minimis ġie aġġustat marġinalment biss (minn 0.75 % għal 1 % tal-

valur tal-produzzjoni agrikola nazzjonali), li naqqas is-setgħa tal-istati li jgħinu lill-azjendi 

agrikoli f'diffikultà; jappoġġa, għalhekk, il-proposta tal-Kummissjoni li l-Istati Membri u 

r-reġjuni jingħataw aktar flessibbiltà permezz tar-regoli agrikoli de minimis; 

16. Jappoġġa l-proposta tal-Kummissjoni li tagħti lill-Istati Membri aktar flessibbiltà billi 

tillaxka r-regoli dwar l-għajnuna mill-istat fis-settur agrikolu fi sforz biex tinkoraġġixxi 

lill-bdiewa biex volontarjament jagħmlu tfaddil ta' prekawzjoni, sabiex ilaħħqu aħjar maż-

żieda fir-riskji għall-klima u s-saħħa u għall-ekonomija; 

17. Jilqa' l-iżviluppi dovuti għar-Regolament Omnibus, li tiġi ffaċilitata l-applikazzjoni tad-

dispożizzjonijiet tal-Artikolu 222 tar-Regolament dwar l-OKS Unika, li jippermettu 

deroga temporanja mid-dritt tal-kompetizzjoni; jistieden, madankollu, lill-Kummissjoni 

tiċċara l-applikazzjoni tal-Artikoli 219 u 222 tar-Regolament (KE) Nru 1308/2013 fir-

rigward tat-teħid ta' passi f'każ ta' disturbi fis-suq u ta' żbilanċi severi fis-suq, minħabba li 

l-inċertezza legali li teżisti bħalissa fiż-żewġ Artikoli tfisser li ħadd ma qed japplikahom 

minħabba l-biża' li jonqos milli jikkonforma mar-regoli stabbiliti mill-awtoritajiet tal-

kompetizzjoni fl-Istati Membri; 

18. Jenfasizza li, matul perjodi ta' żbilanċi severi fis-suq, meta s-settur agrikolu huwa f'riskju 

u ċ-ċittadini kollha huma affettwati mill-ħsara potenzjali għall-provvista tal-ikel bażiku, 

PAK orjentata lejn is-suq għandha tappoġġa lill-bdiewa u tagħti eżenzjonijiet addizzjonali, 

limitati fiż-żmien u għal kollox ġustifikati mir-regoli tal-kompetizzjoni għal ftehimiet u 

deċiżjonijiet bejn il-bdiewa, l-organizzazzjonijiet tal-produtturi, l-assoċjazzjonijiet 

tagħhom u l-organizzazzjonijiet interprofessjonali rikonoxxuti; huwa tal-fehma, barra 

minn hekk, li għandu jkun possibbli li l-Artikolu 164 tar-Regolament dwar l-OKS jestendi 

r-regoli ta' ftehimiet jew deċiżjonijiet meħuda fi ħdan organizzazzjonijiet agrikoli 

rikonoxxuti skont l-Artikolu 222 tar-Regolament dwar l-OKS; 

19. Ifakkar li seħħ ristrutturar sinifikanti orizzontali u vertikali, li wassal għal aktar 

konsolidazzjoni fis-setturi diġà kkonċentrati taż-żerriegħa, l-agrokimika, il-fertilizzanti, il-

ġenetika tal-annimali u s-setturi l-makkinarju tal-azjendi agrikoli, kif ukoll fl-ipproċessar 

u fil-bejgħ bl-imnut; jistieden lill-Kummissjoni tiżgura, f'dan il-kuntest u wara l-akkwist 

ta' Monsanto mill-grupp Bayer, li flimkien jikkontrollaw madwar 24 % tas-suq globali tal-

pestiċidi u 29 % tas-suq globali taż-żrieragħ, li l-interessi tal-bdiewa, taċ-ċittadini u tal-

ambjent tal-UE jkunu protetti, billi tivvaluta b'mod komprensiv u olistiku l-impatt, fil-

livell tal-azjendi agrikoli, ta' fużjonijiet u akkwiżizzjonijiet ta' fornituri tal-inputs agrikoli, 

inklużi produtturi ta' prodotti għall-protezzjoni tal-pjanti, sabiex il-bdiewa jkun jista' 

jkollhom aċċess għal prodotti innovattivi ta' kwalità aħjar, b'inqas impatt ambjentali u bi 

prezzijiet kompetittivi; jenfasizza li dawn il-fużjonijiet u akkwiżizzjonijiet jistgħu 

potenzjalment jagħmlu ħsara lill-kompetizzjoni fil-qasam tal-aċċess għal prodotti 

essenzjali għall-bdiewa; huwa tal-fehma li l-istandards ta' kummerċjalizzazzjoni għaż-

żrieragħ u għall-materjal ta' propagazzjoni tal-pjanti għal użu minuri għandhom jiġu 

ffaċilitati u jsiru aktar flessibbli. 

